
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Broj: 03-1-37-1-45-4/10
Datum: 03.03.2010. godine
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“ broj 49/06), a u skladu sa članom 13. stav (1) tačka c) Pravilnika o postupku po prigovoru nosioca podataka u Agenciji za zaštitu ličnih podataka u Bosni i Hercegovini („Službeni glasnik BiH“ broj 51/09), rješavajući po prigovoru Z. K. iz V., zbog nebrisanja osude iz kaznene evidencije, podnesenog protiv Ministarstva unutrašnjih poslova Unsko-sanskog kantona, d o n o s i  se:
R  J  E  Š  E  NJ  E

Prigovor Z. K. iz V., zbog nebrisanja osude iz kaznene evidencije, podnesen protiv Ministarstva unutrašnjih poslova Unsko-sanskog kantona, Druga policijska uprava, Policijska stanica Velika Kladuša, odbija se kao neosnovan.  

O b r a z l o ž e nj e

Z. K. iz V., podnio je Agenciji za zaštitu ličnih podataka u Bosni i Hercegovini (u daljem tekstu: Agencija) prigovor zbog nebrisanja osude iz kaznene evidencije protiv Ministarstva unutrašnjih poslova Unsko-sanskog kantona, Druga policijska uprava, Policijska stanica Velika Kladuša (u daljem tekstu: PS Velika Kladuša). 
Imenovani je u prigovoru naveo da je sudski kažnjen 1976. godine u Sloveniji, te da je kaznu odslužio prije trideset i nekoliko godina. Radi regulisanja radne dozvole u Republici Sloveniji, obratio se PS Velika Kladuša sa zahtjevom za izdavanje uvjerenja iz kaznene evidencije u navedenu svrhu, te mu je izdato Uvjerenje u kojem je navedeno da u kaznenoj evidenciji postoje podaci o njegovom kažnjavanju. Imenovani smatra da mu životna egzistencija zavisi od dobijanja radne dozvole, te da su ugrožena njegova prava time što PS Velika Kladuša još uvijek koristi podatke o njegovom kažnjavanju, iako je kažnjen samo jednom u životu. Također, imenovani je uputio molbu, odnosno upit Agenciji da li može dobiti Uvjerenje da nije kažnjavan jer nije napravio nikakav zakonski prekršaj tolike godine. 
U prilogu prigovora, imenovani nije dostavio materijalne dokaze koji bi potvrdili navode iz prigovora. Zbog navedenog, Agencija je od imenovanog tražila da joj dostavi Uvjerenje iz kaznene evidencije koje je izdala PS Velika Kladuša, a u vezi kojeg je podnesen predmetni prigovor.

Podnosilac prigovora je dostavio Agenciji Uvjerenje iz kaznene evidencije broj: 05-1/07-3-1-04-1-118/10 od 08.02.2010. godine koje je izdala PS Velika Kladuša.

Na osnovu dostavljenog Uvjerenja iz kaznene evidencije i analize zakonskih propisa koji se odnose na brisanje osude iz kaznene evidencije, Agencija je u provedenom postupku utvrdila sljedeće: 
Presudom Okružnog suda K. broj K-90/77 od 18.11.1977. godine, podnosilac prigovora je kažnjen kaznom zatvora u trajanju od 7 (sedam) godina i povrat 222.434,85 dinara.

Presudom Opštinskog suda R. K.335/76 od 15.03.1979. godine, podnosilac prigovora je kažnjen kaznom zatvora u trajanju od 1 (jedne) godine.
Analizom Krivičnog zakona Federacije BiH (“Službene novine FBiH” broj 36/03, 37/03, 21/04, 69/04 i 18/05), utvrđeno je da je brisanje osude propisano u članu 125. navedenog zakona. 

U stavovima (1) do (5) člana 125. KZ FBiH, propisano je da se brisati mogu samo osude na kaznu zatvora do jedne, odnosno do tri godine, kazna maloljetničkog zatvora do godinu dana i novčana kazna, te uslovna osuda i osuda kojom je počinitelj oslobođen od kazne. Dakle, institut brisanja osude poznaje brisanje samo nekih osuda, a odlučujući kriterij za brisanje osude je kaznena sankcija iz pravosnažne presude.

Ove odredbe o brisanju osude nije moguće primijeniti u predmetnom slučaju, obzirom da je imenovani bio pravosnažno osuđen na kaznu zatvora u trajanju od sedam godina.  

Također, u stavu (8) člana 125. KZ FBiH je propisano da se više osuda iste osobe mogu brisati iz kaznene evidencije samo istovremeno i to samo ako postoje uslovi za brisanje svake od tih osuda. Iz navedene odredbe proizilazi da se nije mogla brisati ni druga osuda imenovanog u trajanju od godinu dana, jer nije ispunjen uslov za brisanje prve osude na kaznu zatvora u trajanju od sedam godina.   
Na osnovu naprijed izloženog, utvrđeno je da je organ nadležan za vođenje kaznene evidencije, tj.  PS Velika Kladuša, postupao u skladu sa KZ FBiH, te da je obrada ličnih podataka imenovanog izvršena u skladu sa principom pravičnosti i zakonitosti obrade ličnih podataka koji je propisan u članu  4. stav (1) tačka a) Zakona o zaštiti ličnih podataka.
Shodno navedenom, riješeno je kao u dispozitivu ovog Rješenja.

Pouka o pravnom lijeku: Protiv ovog rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostave rješenja

